
চট্টগ্রাম শাহ আমানত বিমানবন্দরে প্রথম হজ ফ্লাইট উদ্বোধন
সবার আগে বাংলাদেশ, দেশের স্বার্থকে সমুন্নত রেখে কাজ করতে হবে
                                                    --- ভূমি ও পার্বত্য প্রতিমন্ত্রী


চট্টগ্রাম, ৬ বৈশাখ (১৯ এপ্রিল):
	ভূমি ও পার্বত্য চট্টগ্রাম বিষয়ক মন্ত্রণালয়ের প্রতিমন্ত্রী মীর মোহাম্মদ হেলাল উদ্দীন বলেছেন, সবার আগে আমাদের প্রিয় মাতৃভূমি বাংলাদেশ। দেশের স্বার্থকে সর্বদা সমুন্নত রেখে আমাদের সকলকে ঐক্যবদ্ধভাবে এগিয়ে যেতে হবে।
	আজ চট্টগ্রাম শাহ আমানত আন্তর্জাতিক বিমানবন্দর হতে সৌদি আরবের জেদ্দাগামী প্রথম হজ ফ্লাইটের হজযাত্রীদের নিজ হাতে শুভেচ্ছাস্বরূপ হজ উপকরণ বিতরণ শেষে বিমান বাংলাদেশ এয়ারলাইন্স আয়োজিত প্রথম হজ ফ্লাইট উদ্বোধন অনুষ্ঠানে প্রধান অতিথির বক্তব্যে হজযাত্রীদের উদ্দেশ্যে ভূমি ও পার্বত্য চট্টগ্রাম বিষয়ক প্রতিমন্ত্রী এসব কথা বলেন।
	হজযাত্রীদের উদ্দেশ্যে প্রতিমন্ত্রী বলেন, আপনারা সৌদি আরবের পবিত্র ভূমিতে গিয়ে নিজেদের পরিবার ও দেশবাসীর জন্য দোয়া করবেন। বিশেষ করে মধ্যপ্রাচ্যের চলমান যুদ্ধ যাতে বন্ধ হয় এবং বিশ্বজুড়ে শান্তি ফিরে আসে, সেই প্রার্থনা করবেন। তিনি আরো বলেন, প্রধানমন্ত্রী তারেক রহমানের নেতৃত্বে আমরা বাংলাদেশকে একটি সম্প্রীতি, বৈষম্যহীন এবং উন্নত-সমৃদ্ধ রাষ্ট্র হিসেবে গড়ার যে পরিকল্পনা নিয়েছি, তা যেন সফল হয়-সেজন্য আপনারা বিশেষ মোনাজাত করবেন।
	অনুষ্ঠানে প্রতিমন্ত্রী ৪১৯ জন হজযাত্রীর মাঝে আতর, তসবিহসহ হজ পালনের প্রয়োজনীয় সামগ্রী বিতরণ করেন। তিনি উপস্থিত সকলকে আশ্বস্ত করে বলেন, হজযাত্রীদের যাত্রা নির্বিঘ্ন করতে এবং যেকোনো অনাকাক্সিক্ষত পরিস্থিতি এড়াতে সরকার কড়া নিরাপত্তা ব্যবস্থা জোরদার করেছে। উল্লেখ্য, এ বছর চট্টগ্রাম থেকে মোট ১৬টি ফ্লাইটে ৫ হাজার ৬৭৫ হজযাত্রী সৌদি আরব গমন করবেন।
	বিমান বাংলাদেশ এয়ারলাইন্স আয়োজিত এই অনুষ্ঠানে চট্টগ্রাম বিমান ব্যবস্থাপক আল মামুন-এর সভাপতিত্বে বিশেষ অতিথি হিসেবে উপস্থিত ছিলেন শাহ আমানত আন্তর্জাতিক বিমানবন্দরের পরিচালক গ্রুপ ক্যাপ্টেন শেখ আবদুল্লাহ আলমগীরসহ অন্য ঊর্ধ্বতন কর্মকর্তাবৃন্দ।

পোল্ট্রি খাত সংশ্লিষ্টদের জনস্বার্থে কাজ করতে হবে
                     --- মৎস্য ও প্রাণিসম্পদ প্রতিমন্ত্রী

ঢাকা, ৬ বৈশাখ (১৯ এপ্রিল):
	 পোল্ট্রি খাত সংশ্লিষ্টদের সততা ও নিষ্ঠার সঙ্গে জনস্বার্থে কাজ করার আহ্বান জানিয়েছেন মৎস্য ও প্রাণিসম্পদ প্রতিমন্ত্রী সুলতান সালাউদ্দিন টুকু। তিনি বলেন, প্রধানমন্ত্রী তারেক রহমান ‘সবার আগে বাংলাদেশ’-এই মূলমন্ত্রে বিশ্বাস করেন। তাই দেশের সার্বিক কল্যাণে সবাইকে ঐক্যবদ্ধভাবে কাজ করতে হবে। এক্ষেত্রে কোনো ধরনের অসততা বরদাস্ত করা হবে না।
 	আজ রাজধানীর হোটেল ইন্টারকন্টিনেন্টালে প্রাণিসম্পদ খাত নিয়ে আয়োজিত মতবিনিময় সভায় প্রধান অতিথির বক্তব্যে প্রতিমন্ত্রী এসব কথা বলেন। এ সময় মৎস্য ও প্রাণিসম্পদ মন্ত্রণালয়ের সচিব মোঃ দেলোয়ার হোসেন উপস্থিত ছিলেন।
 	প্রতিমন্ত্রী বলেন, দেশকে এগিয়ে নিতে সবাইকে একযোগে কাজ করতে হবে। পোল্ট্রি খাতে সরকারের পক্ষ থেকে সার্বিক সহযোগিতা অব্যাহত থাকবে এবং ২০৩০ সালের মধ্যে এ খাতকে রপ্তানিমুখী পর্যায়ে নিয়ে যাওয়া হবে।
 	প্রতিমন্ত্রী বলেন, ক্ষুদ্র খামারিদের টিকিয়ে রাখা জরুরি; কারণ তারা না থাকলে বড় খামারিরাও টিকে থাকতে পারবে না। বর্তমানে প্রতিটি ডিম উৎপাদনে প্রায় ৯ টাকা খরচ হলেও খামারিরা ৭ টাকায় বিক্রি করতে বাধ্য হচ্ছেন, অর্থাৎ প্রতিটি ডিমে ২ টাকা করে লোকসান হচ্ছে। এ পরিস্থিতিতে সরকারের পক্ষ থেকে সহায়তা দেওয়া হবে। তিনি বলেন, সরকার ও কিছু প্রতিষ্ঠান ভ্যাকসিন আমদানি করে থাকে-এক্ষেত্রে আমদানিকারকদের সতর্কতার সঙ্গে দায়িত্ব পালন করতে হবে। পাশাপাশি খামারি, ফিড, বাচ্চা উৎপাদন থেকে বাজারজাতকরণ পর্যন্ত সংশ্লিষ্ট সকলের মধ্যে ‘উইন-উইন’ পরিস্থিতি নিশ্চিত করতে হবে, যাতে ভোক্তার ওপর অতিরিক্ত চাপ না পড়ে।
 	বিশেষ অতিথির বক্তব্যে মৎস্য ও প্রাণিসম্পদ মন্ত্রণালয়ের সচিব বলেন, সরকারের দায়িত্ব হলো সার্বিক সহায়তা প্রদান করা এবং এক্ষেত্রে শতভাগ সহযোগিতা দেওয়া হবে। তিনি বলেন, মধ্যস্বত্বভোগীদের দৌরাত্ম্য সর্বনিম্ন পর্যায়ে নামিয়ে আনা হবে। 
 	বাংলাদেশ পোল্ট্রি ইন্ডাস্ট্রি সেন্ট্রাল কাউন্সিলের সভাপতি মসিউর রহমানের সভাপতিত্বে অনুষ্ঠানে সম্মানিত অতিথি হিসেবে বক্তব্য রাখেন প্রাণিসম্পদ অধিদপ্তরের মহাপরিচালক মোঃ শাহজামান খান এবং ওয়ার্ল্ড পোল্ট্রি সায়েন্স এসোসিয়েশন বাংলাদেশ শাখার সভাপতি শামসুল আরেফিন খালেদ। এতে স্বাগত বক্তব্য প্রদান করেন ফিড ইন্ডাস্ট্রি এসোসিয়েশনের জেনারেল সেক্রেটারি আনোয়ারুল হক।
 	এ সময় মন্ত্রণালয় ও অধিদপ্তরের ঊর্ধ্বতন কর্মকর্তাবৃন্দ, বাংলাদেশ পোল্ট্রি ইন্ডাস্ট্রি সেন্ট্রাল কাউন্সিলের সদস্যবৃন্দ, প্রাণিসম্পদ খাতের খামারিরা উপস্থিত ছিলেন। 

আইএমএফ এবং ওয়ার্ল্ড ব্যাংকের সাথে আলোচনা একটি চলমান প্রক্রিয়া
                                                                          -- অর্থমন্ত্রী 

ঢাকা, ৬ বৈশাখ (১৯ এপ্রিল):

অর্থমন্ত্রী আমির খসরু মাহমুদ চৌধুরী বলেছেন, আইএমএফ এবং ওয়ার্ল্ড ব্যাংকের সাথে আলোচনা একটি চলমান প্রক্রিয়া। তাদের শর্তগুলো নিয়ে আলোচনা চলছে। আমাদের দেশের জনগণের ওপর যাতে চাপ সৃষ্টি না হয়, সেটা নিশ্চিত হয়ে সিদ্ধান্ত গ্রহণ করতে হবে । আমরা এমন কোনো সিদ্ধান্ত নিতে পারবো না, যা আমাদের দেশের অর্থনীতির ওপর, ব্যবসায়ীদের ওপর চাপ সৃষ্টি করে। 

আজ ঢাকায় অর্থ মন্ত্রণালয়ে সাংবাদিকদের সাথে মন্ত্রী এসব কথা বলেন।

মন্ত্রী বলেন, আইএমএফ-ওয়ার্ল্ড ব্যাংকের পাশাপাশি এডিবি, ন্যাশনাল ইনফ্রাস্ট্রাকচার ব্যাংক ও অন্যান্য বহুপাক্ষিক সংস্থার সাথেও আলোচনা চলমান রয়েছে। আমরা ডেমোক্রেটিক ইলেক্টেড গভর্নমেন্ট। আমরা জনগণের কাছে প্রতিশ্রুতিবদ্ধ, জনগণের স্বার্থ সংরক্ষণের বাইরে গিয়ে আমরা কোনো কিছু করবো না। 

মন্ত্রী বলেন, ফ্যামিলি কার্ড বিষয়টি আইএমএফের কাছে ভালোভাবে গৃহীত হয়েছে। ফ্যামিলি কার্ডের মতো ইনোভেটিভ নতুন একটা চিন্তা নিয়ে বাংলাদেশ সরকার জনগণের কাছে গিয়েছে, এজন্য তারা খুবই আনন্দিত ।

আমির খসরু মাহমুদ বলেন, আইএমএফ এর সাথে এই প্রোগ্রাম শুরু হয়েছে বিগত আওয়ামী লীগ সরকারের সময়। এরপর অনির্বাচিত সরকারের অধীনে এই প্রোগ্রাম দেওয়া হয়েছে। এখানে অনেক ধরনের শর্ত দেওয়া আছে, এর মধ্যে অনেকগুলো শর্ত আমাদের কাছে গ্রহণযোগ্য নাও হতে পারে। যে শর্তগুলো জনগণের স্বার্থ সংরক্ষণে বাধাগ্রস্ত হয়, সেই সিদ্ধান্ত সরকার নেবে না। 

মন্ত্রী আরো বলেন, শুধু আমাদের দেশে নয়, সারা দুনিয়ায় তেলের দাম বেড়েছে। আমেরিকাতে দ্বিগুণ হয়ে গেছে, শ্রীলংকায় ২৫ শতাংশ বেড়েছে। আমরা যতটুকু বাড়িয়েছি এটা বাড়াতে হয়েছে শুধু আমাদের তহবিলের ওপর চাপ আসার কারণে। বাংলাদেশের জনগণের স্বার্থের কথা মাথায় রেখে আমাদেরকে সিদ্ধান্ত নিতে হচ্ছে। তেলের দাম বাড়ানোর সাথে আইএমএফ এর কোনো সম্পর্ক নেই।

​#

‎ সিরাজ উদ-দৌলা/কামরুজ্জামান/বিবেকানন্দ/পবন/ফেরদৌস/মেহেদী/সঞ্জীব/মোশারফ/আব্বাস/২০২৬/১৯৩৪ ঘণ্টা 


তথ্যবিবরণী                                                                                                   নম্বর: ৩৪২১ 
কৃষিমন্ত্রীর সাথে নেদারল্যান্ডসের রাষ্ট্রদূতের সাক্ষাৎ

ঢাকা, ৬ বৈশাখ (১৯ এপ্রিল):
কৃষি, মৎস্য ও প্রাণিসম্পদ মন্ত্রী মোহাম্মদ আমিন উর রশিদের সাথে আজ বাংলাদেশ সচিবালয়ে তাঁর অফিসকক্ষে ঢাকায় নিযুক্ত নেদারল্যান্ডসের রাষ্ট্রদূত জোরিস ভ্যান বোমেল সাক্ষাৎ করেছেন।
সাক্ষাৎকালে দুই দেশের কৃষি, প্রাণিসম্পদ, জলবায়ু অভিযোজনসহ বিভিন্ন বিষয়ে আলোচনা অনুষ্ঠিত হয়। 
মন্ত্রী বলেন, বাংলাদেশের অর্থনীতি কৃষির ওপর দাঁড়িয়ে আছে। এ দেশের মাটি উর্বর সারা বছরই ফসল ফলে। নেদারল্যান্ডসেও ব্যাপক আকারে চাষাবাদ হয়। দেশের বিস্তীর্ণ চরাঞ্চলে অর্গানিক শসা ও বেবি কর্ন চাষাবাদ করার পরিকল্পনা রয়েছে। কৃষিখাতে পারস্পরিক সহযোগিতার অনেক সুযোগ রয়েছে।
মন্ত্রী বলেন, বেসরকারি পর্যায়ে রপ্তানিমুখী যেকোনো উদ্যোগকে বাংলাদেশ স্বাগত জানাবে। নেদারল্যান্ডসের যেকোনো বেসরকারি প্রতিষ্ঠান দেশের প্রতিষ্ঠানের সাথে যৌথভাবে কাজ করতে চাইলে বাংলাদেশ স্বাগত জানাবে।
রাষ্ট্রদূত জোরিস ভ্যান বোমেল বলেন, নেদারল্যান্ডস বাংলাদেশের ন্যায় একটি ডেল্টা। এদেশের কৃষিখাতে বিশেষ করে উন্নত বীজ, কোল্ড চেইন, হর্টিকালচার, একুয়াকালচার খাতে তাঁর দেশ কাজ করতে আগ্রহী। তিনি গ্রিনহাউজ প্রযুক্তিসহ কৃষি সংশ্লিষ্ট বিভিন্ন মান নিয়ন্ত্রণ ও প্রটোকল সুবিধায় বাংলাদেশকে সহযোগিতায় তাঁর দেশের আগ্রহের কথা জানান।
#
জাকির/কামরুজ্জামান/বিবেকানন্দ/পবন/ফেরদৌস/মেহেদী/সঞ্জীব/মোশারফ/শামীম/২০২৬/১৮৪৫ ঘণ্টা


তথ্যবিবরণী                                                                                                       নম্বর: ৩৪২০ 
বিনিয়োগ সেবা সহজ করতে ৫ ব্যাংকের সাথে বিডা’র চুক্তি

ঢাকা, ৬ বৈশাখ (১৯ এপ্রিল):
দেশি-বিদেশি বিনিয়োগ বাড়ানো ও ব্যবসাবান্ধব পরিবেশ সহজ করতে বিডা অনলাইন ওয়ান স্টপ সার্ভিস (ওএসএস) সম্প্রসারণের অংশ হিসেবে পাঁচটি বেসরকারি ব্যাংকের সাথে সমঝোতা স্মারক (এমওইউ) স্বাক্ষর করেছে। আজ ঢাকায় বিডার সম্মেলনকক্ষে আয়োজিত এক অনুষ্ঠানে এ সমঝোতা স্মারক স্বাক্ষরিত হয়। এতে সভাপতিত্ব করেন নির্বাহী সদস্য এয়ার কমোডর মো. শাহারুল হুদা। 
সভাপতির বক্তব্যে বলেন, বিনিয়োগকারীদের দ্রুত, সহজ ও আধুনিক সেবা নিশ্চিত করতে বিডা ধারাবাহিকভাবে ওএসএস প্ল্যাটফর্মকে শক্তিশালী করছে। এ ধারাবাহিকতায় পাঁচটি শীর্ষস্থানীয় ব্যাংককে এই প্ল্যাটফর্মের সাথে যুক্ত করা হলো, যাতে বিনিয়োগকারীরা এক জায়গা থেকেই প্রয়োজনীয় ব্যাংকিং সেবা পেতে পারেন। 
চুক্তিবদ্ধ ব্যাংকগুলো হলো ন্যাশনাল ক্রেডিট অ্যান্ড কমার্স (এনসিসি) ব্যাংক পিএলসি, ওয়ান ব্যাংক পিএলসি, ইউনাইটেড কমার্শিয়াল ব্যাংক (ইউসিবি) পিএলসি, সীমান্ত ব্যাংক পিএলসি এবং আল-আরাফাহ ইসলামী ব্যাংক পিএলসি। এই সমঝোতার ফলে এখন থেকে বিনিয়োগকারীরা ওএসএস পোর্টালের মাধ্যমে অনলাইনে ব্যাংক হিসাব খোলা এবং বিদেশি বিনিয়োগকারীদের জন্য অস্থায়ী ব্যাংক হিসাব খোলার মতো গুরুত্বপূর্ণ সেবা গ্রহণ করতে পারবেন।
বর্তমানে বিডা’র ওএসএস প্ল্যাটফর্মে ১৪২টি সেবা চালু রয়েছে। এ ব্যবস্থার সাথে বিডাসহ ৪৭টি স্টেকহোল্ডার প্রতিষ্ঠান যুক্ত আছে এবং এখন পর্যন্ত দুই লাখ ১৫ হাজারের বেশি আবেদন নিষ্পত্তি করা হয়েছে। নতুন পাঁচটি ব্যাংক যুক্ত হওয়ায় সেবার পরিধি আরো বাড়বে । উল্লেখ্য, বিভিন্ন সংস্থার সাথে এখন পর্যন্ত বিডা মোট ৬৮টি সমঝোতা স্মারক স্বাক্ষর করেছে।
ভবিষ্যতে বিডা ওএসএসের মাধ্যমে ৬০ প্রতিষ্ঠানের ১৫০ এর বেশি সেবা প্রদানের লক্ষ্যমাত্রা নির্ধারণ করেছে। পাশাপাশি সকল আইপিএগুলোর সমন্বিত সিংগেল প্লাটফর্ম ‘BanglaBiz’ -এর মাধ্যমে উল্লিখিত সেবাসমূহ পাওয়া যাবে।  
অনুষ্ঠানের স্বাগত বক্তব্য রাখেন বিডা’র পরিচালক সুনীল কুমার অধিকারী। ওএসএস সিস্টেমের ওপর একটি উপস্থাপনা তুলে ধরেন বিডা’র মহাপরিচালক জীবন কৃষ্ণ সাহা রায়।
অনুষ্ঠানে সীমান্ত ব্যাংকের হেড অব বিজনেস মো. শহীদুল ইসলাম, ইউনাইটেড কমার্শিয়াল ব্যাংকের অতিরিক্ত ব্যবস্থাপনা পরিচালক আদনান মাসুদ, এনসিসি ব্যাংকের ব্যবস্থাপনা পরিচালক ও সিইও এম শামসুল আরেফিন, আল-আরাফাহ ইসলামী ব্যাংকের ব্যবস্থাপনা পরিচালক ও সিইও মো. রাফাত উল্লা খান এবং ওয়ান ব্যাংকের ব্যবস্থাপনা পরিচালক ও সিইও কাজী জিয়াউল ইসলাম বক্তব্য রাখেন।
#
বিডা/কামরুজ্জামান/বিবেকানন্দ/পবন/ফেরদৌস/মেহেদী/সঞ্জীব/মোশারফ/শামীম/২০২৬/১৯২৫ ঘণ্টা 


তথ্যবিবরণী                                                                                          নম্বর: ৩৪১৯

দ্বিতীয় দফায় ১৭১ জন ক্রীড়াবিদ পেলেন পেশাগত স্বীকৃতির ক্রীড়া কার্ড


ঢাকা, ৬ বৈশাখ (১৯ এপ্রিল):
	জাতীয় ক্রীড়াবিদদের পেশাগত স্বীকৃতি প্রদানের লক্ষ্যে আজ রাজধানীর জাতীয় ক্রীড়া পরিষদ মিলনায়তনে আয়োজিত এক অনুষ্ঠানে দ্বিতীয় দফায় আরো ১৭১ জন ক্রীড়াবিদের হাতে পেশাগত স্বীকৃতির স্মারক হিসেবে ‘ক্রীড়া কার্ড’ তুলে দিয়েছেন যুব ও ক্রীড়া প্রতিমন্ত্রী মোঃ আমিনুল হক। এর আগে গত ৩০ মার্চ প্রথম পর্যায়ে ১২৯ জনকে এই কার্ড প্রদান করা হয়েছিল। এখন পর্যন্ত মোট ৩০০ জন ক্রীড়াবিদকে এই বিশেষ সুবিধার আওতায় আনা হলো। সরকার পর্যায়ক্রমে মোট ৫০০ জন জাতীয় ক্রীড়াবিদকে এই কার্ড প্রদানের লক্ষ্যমাত্রা নির্ধারণ করেছে।
	প্রধান অতিথির বক্তব্যে প্রতিমন্ত্রী বলেন, ক্রীড়াকে একটি স্থায়ী ও মর্যাদাপূর্ণ পেশা হিসেবে প্রতিষ্ঠিত করাই সরকারের মূল উদ্দেশ্য। কার্ডধারী প্রতিটি খেলোয়াড়কে বিশেষ বিমা সুবিধার আওতায় আনা হবে এবং মাঠের পারফরম্যান্স চলাকালীন বা ব্যক্তিগত জীবনে যেকোনো ইনজুরিতে তারা অগ্রাধিকারভিত্তিতে চিকিৎসা সেবা লাভ করবেন। এছাড়া, খেলোয়াড়দের মান ধরে রাখতে প্রতি চার মাস অন্তর তাদের পারফরম্যান্স মূল্যায়ন করা হবে এবং এই মূল্যায়নের ভিত্তিতে নিয়মিত তালিকা নবায়নের মাধ্যমে স্বচ্ছতা নিশ্চিত করা হবে।
	প্রতিমন্ত্রী বলেন, আগামী শিক্ষাবর্ষ থেকে চতুর্থ শ্রেণি হতে খেলাধুলাকে পাঠ্যক্রমের আবশ্যিক বিষয়ের মতো বাধ্যতামূলক করা হচ্ছে। শিক্ষার্থীদের এখন থেকে সাধারণ বিষয়ের পাশাপাশি খেলাধুলাতেও উত্তীর্ণ হতে হবে। তৃণমূল পর্যায়ে দক্ষ খেলোয়াড় তৈরির করতে দেশের শিক্ষা প্রতিষ্ঠানগুলোতে দ্রুত ক্রীড়া শিক্ষক নিয়োগের নীতিগত সিদ্ধান্ত নেওয়া হয়েছে। এই নিয়োগ প্রক্রিয়ায় দেশের অভিজ্ঞ সাবেক খেলোয়াড়দের অগ্রাধিকার দিয়ে তাদের অভিজ্ঞতাকে কাজে লাগানোর সিদ্ধান্ত গ্রহণ করেছে মন্ত্রণালয়।

#

নূর আলম/কামরুজ্জামান/ফেরদৌস/মেহেদী/সঞ্জীব/জয়নুল/২০২৬/১৮০০ঘণ্টা

তথ্যবিবরণী                                                                                                        নম্বর: ৩৪১৮ 
সমাজকল্যাণ মন্ত্রীর সাথে আইএলও প্রতিনিধিদলের সাক্ষাৎ

ঢাকা, ৬ বৈশাখ (১৯ এপ্রিল):
সমাজকল্যাণ এবং মহিলা ও শিশু বিষয়ক মন্ত্রী আবু জাফর মোঃ জাহিদ হোসেনের সাথে আজ ঢাকায় মন্ত্রণালয়ের অফিস কক্ষে আন্তর্জাতিক শ্রম সংস্থা (ILO)-এর কান্ট্রি ডিরেক্টর ম্যাক্স টুননের নেতৃত্বে একটি প্রতিনিধিদল সাক্ষাৎ করেছেন। 
সাক্ষাৎকালে উভয় পক্ষ বাংলাদেশে সামাজিক সুরক্ষা ব্যবস্থার উন্নয়ন, নারী কর্মীদের অধিকার ও ক্ষমতায়ন, শিশুশ্রম নিরসন, দক্ষতা উন্নয়ন এবং সামাজিক নিরাপত্তা কর্মসূচির সাথে আন্তর্জাতিক মানদণ্ডের সমন্বয় নিয়ে আলোচনা করেন। 
মন্ত্রী বলেন, সমাজকল্যাণ এবং মহিলা ও শিশু বিষয়ক মন্ত্রণালয় দেশের প্রান্তিক পর্যায়ে দেশের দরিদ্র ও অসহায় জনগোষ্ঠী, নারী ও শিশুদের উন্নয়নে ব্যাপক কর্মসূচি বাস্তবায়ন করছে। তিনি আইএলও-এর সাথে যৌথভাবে কাজ করে সামাজিক সুরক্ষা কর্মসূচিকে আরো কার্যকর ও অন্তর্ভুক্তিমূলক করার আশা প্রকাশ করেন। তিনি বলেন, বিশেষ করে শিশুদের জন্য চাইল্ড কেয়ার সেন্টার, ডে-কেয়ার সেন্টার স্থাপন বৃদ্ধির জন্য পরিকল্পনা হাতে নেওয়া হয়েছে। নারী ও শিশু উন্নয়ন, নারী ও শিশু অধিকার সুরক্ষা এবং দক্ষতার উন্নয়নে কেয়ারগিভার, ভাষা শিক্ষা, বিভিন্ন দক্ষতা উন্নয়নে প্রশিক্ষণ কর্মসূচিতে আইএলও-এর প্রযুক্তিগত সহায়তা কামনা করেন তিনি। 
আইএলও কান্ট্রি ডিরেক্টর ম্যাক্স টুনন এ সময় মন্ত্রীকে ধন্যবাদ জানিয়ে বলেন, আইএলও কাঠামোগত বাধা দূরীকরণ এবং অন্তর্ভুক্তিমূলক দক্ষতা প্রশিক্ষণ ও কর্মসংস্থানের পথ তৈরির লক্ষ্যে ‘জেন্ডার অ্যান্ড স্কিলস টাস্কফোর্স’ এবং ‘জেন্ডার অ্যান্ড স্কিলস অ্যাকশন প্ল্যান’-এর মতো উদ্যোগের মাধ্যমে নারীর অংশগ্রহণ বৃদ্ধিতে তাদের চলমান সমর্থনের কথা তুলে ধরেন। আইএলও একটি সর্বাত্মক সরকারি ও সামাজিক পদ্ধতির মাধ্যমে সার্বজনীন, সাশ্রয়ী এবং মানসম্মত শিশু যত্ন ব্যবস্থা প্রতিষ্ঠার লক্ষ্যে গুরুত্বপূর্ণ মাইলফলক হিসেবে ‘জাতীয় শিশু যত্ন রোডম্যাপ’ এবং ‘শিশু যত্নের জন্য জাতীয় ন্যূনতম মান’ প্রণয়নে মহিলা ও শিশু বিষয়ক মন্ত্রণালয়কে (এমওডব্লিউসিএ) প্রদত্ত কারিগরি সহায়তার ওপর তিনি জোর দেন।  
ম্যাক্স টুনন বলেন, বাংলাদেশ সরকারের সামাজিক সুরক্ষা ও নারী-শিশু উন্নয়ন উদ্যোগগুলো প্রশংসনীয়। তিনি আরো বলেন, আইএলও বাংলাদেশে শ্রম অধিকার, লিঙ্গ সমতা এবং টেকসই কর্মসংস্থান সৃষ্টিতে সরকারের সাথে ঘনিষ্ঠভাবে কাজ করতে প্রস্তুত। 
সাক্ষাৎকালে মহিলা ও শিশু বিষয়ক মন্ত্রণালয়ের সচিব ইয়াসমীন পারভীন, মন্ত্রণালয়ের ঊর্ধ্বতন কর্মকর্তা এবং আইএলও প্রতিনিধিদলের সদস্যরা উপস্থিত ছিলেন। 
#
রফিকুল/কামরুজ্জামান/ফেরদৌস/মেহেদী/সঞ্জীব/শামীম/২০২৬/১৭২৫ ঘণ্টা


তথ্যবিবরণী                                                                                                   নম্বর: ৩৪১৭ 
বাণিজ্যমন্ত্রীর সাথে কানাডার হাইকমিশনারের বৈঠক

ঢাকা, ৬ বৈশাখ (১৯ এপ্রিল):
বাণিজ্যমন্ত্রী খন্দকার আব্দুল মুক্তাদিরের সাথে আজ সচিবালয়ে বাংলাদেশে নিযুক্ত কানাডার হাইকমিশনার অজিত সিং বৈঠক করেছেন।

বৈঠকে বাংলাদেশ ও কানাডার মধ্যকার বাণিজ্য, বিনিয়োগ ও অর্থনৈতিক সহযোগিতা আরো জোরদার করাসহ দ্বিপাক্ষিক সম্পর্কের বিভিন্ন গুরুত্বপূর্ণ দিক নিয়ে ফলপ্রসূ আলোচনা হয়।

বাণিজ্যমন্ত্রী খন্দকার আব্দুল মুক্তাদির বলেন, বর্তমান সরকার নবায়নযোগ্য জ্বালানি খাতে দেশি-বিদেশি বিনিয়োগ আকৃষ্ট করতে বিশেষ গুরুত্ব দিচ্ছে। তিনি জানান, ১০ হাজার মেগাওয়াট সৌরবিদ্যুৎ উৎপাদনের লক্ষ্যে সরকার ইতোমধ্যে কার্যক্রম শুরু করেছে। এ খাতে বিনিয়োগকারীদের জন্য নীতিগত ও প্রাতিষ্ঠানিক সহায়তা প্রদান করা হবে উল্লেখ করে তিনি কানাডার উদ্যোক্তাদের বাংলাদেশে সৌরবিদ্যুৎ খাতে বিনিয়োগের আহ্বান জানান।

কানাডার হাইকমিশনার অজিত সিং বাংলাদেশ ও কানাডার বিদ্যমান সুদৃঢ় সম্পর্কের কথা উল্লেখ করে বলেন, দুই দেশের মধ্যে বাণিজ্য ও বিনিয়োগ সম্প্রসারণের বিপুল সম্ভাবনা রয়েছে। তিনি বলেন, বিপুল সংখ্যক বাংলাদেশি প্রবাসী কানাডায় বসবাস করছেন, যারা দুই দেশের অর্থনীতিতে গুরুত্বপূর্ণ অবদান রাখছে।

অজিত সিং আরো বলেন, কানাডার বিনিয়োগকারীরা বাংলাদেশে এগ্রি-ফুড, ফিনটেক এবং নবায়নযোগ্য জ্বালানি—বিশেষ করে সৌরবিদ্যুৎ খাতে বিনিয়োগে আগ্রহী। বাণিজ্য সম্প্রসারণের মাধ্যমে দুই দেশের বন্ধুত্বপূর্ণ সম্পর্ক আরো দৃঢ় হবে বলে তিনি আশাবাদ ব্যক্ত করেন।

বৈঠকে বাণিজ্য মন্ত্রণালয়ের অতিরিক্ত সচিব (রপ্তানি) মো. আবদুর রহিম খান এবং অতিরিক্ত সচিব (আইআইটি) শিবির বিচিত্র বড়ুয়া উপস্থিত ছিলেন।
#
কামাল/কামরুজ্জামান/ফেরদৌস/মেহেদী/সঞ্জীব/শামীম/২০২৬/১৭১০ ঘণ্টা 


তথ্যবিবরণী                                                                                                                 নম্বর: ৩৪১৬
কেন্দ্রীয় ভূমি বরাদ্দ কমিটির ১৫৫তম সভা অনুষ্ঠিত
দেশের গুরুত্বপূর্ণ ২০টি স্থানে ফায়ার স্টেশন স্থাপন প্রকল্পের ভূমি অধিগ্রহণ অনুমোদন

ঢাকা, ৬ বৈশাখ (১৯ এপ্রিল):

ভূমিমন্ত্রী মোঃ মিজানুর রহমান মিনুর সভাপতিত্বে মন্ত্রণালয়ের সভাকক্ষে আজ কেন্দ্রীয় ভূমি বরাদ্দ কমিটির ১৫৫ তম সভা অনুষ্ঠিত হয়। সভায় ভূমি মন্ত্রণালয়ের সিনিয়র সচিব এ এস এম সালেহ আহমেদ উপস্থিত ছিলেন।
সভায় দেশের গুরুত্বপূর্ণ স্থানে ২০টি (১২টি নতুন ও ৮টি ফায়ার স্টেশন পুনঃনির্মাণ) ফায়ার সার্ভিস ও সিভিল ডিফেন্স স্টেশন স্থাপন প্রকল্পের আওতায় পূবাইল-গাজীপুর ফায়ার স্টেশনের জন্য গাজীপুর জেলার সদর উপজেলাধীন দক্ষিনখান মৌজার বিভিন্ন দাগে মোট এক একর, ঢাকা (কাঁচপুর)-সিলেট-তামাবিল মহাসড়ক চার লেনে উন্নীতকরণ এবং উভয় পার্শ্বে পৃথক সার্ভিস লেন নির্মাণ শীর্ষক প্রকল্প বাস্তবায়নের জন্য প্রস্তাবিত ১২.১৪৭১ একর, ঢাকা-আশুলিয়া এলিভেটেড এক্সপ্রেসওয়ে প্রকল্পের ৪র্থ পর্যায়ে (০.০০-২৪.০০ কি.মি.) ঢাকা জেলাধীন উত্তরা ও সাভার উপজেলায় ১৪টি মৌজায় ১৩.৪৪৪৮ একর ভূমি অধিগ্রহণের অনুমোদন দেয়া হয়েছে।
সভায় মন্ত্রী বলেন, রাষ্ট্রীয় উন্নয়নের জন্য বৃহৎ উন্নয়ন প্রকল্প বাস্তবায়নে ভূমি অধিগ্রহণ অত্যন্ত গুরুত্বপূর্ণ। আমাদের উন্নয়ন প্রকল্প অবশ্যই প্রয়োজন তবে সেটা করতে হবে মানুষের দুর্ভোগ সৃষ্টি না করে। প্রচলিত আইন, বিধি-বিধান মেনে জনগণের সুবিধা নিশ্চিতকল্পে আমাদেরকে ভূমি অধিগ্রহণ করতে হবে। পাশাপাশি আমাদের কৃষি জমি যেন অক্ষুণ্ণ থাকে সে বিষয়ে সংশ্লিষ্ট সবাইকে সতর্ক থাকার পরামর্শ দেন ‍তিনি।
এছাড়া, সভায় জেলা ভূমি বরাদ্দ কমিটির সুপারিশকৃত বিভিন্ন জেলা থেকে চূড়ান্ত অনুমোদনের জন্য প্রাপ্ত ৫০ বিঘার ঊর্ধ্বের অধিগ্রহণ প্রস্তাবসমূহের মধ্যে রয়েছে সড়ক ও জনপথ অধিদপ্তরের আওতায় বাস্তবায়নাধীন ‘সিলেট-চারখাই-শেওলা মহাসড়ক উন্নয়ন’ শীর্ষক প্রকল্পের সিলেট জেলার বিয়ানীবাজার উপজেলায় দেউনগর মৌজায় ১৭.৯৮৫০ একর, বিয়ানীবাজার উপজেলায় ফাজিলপুর, রাজাপুর, উত্তরভাগ, আলীনগর, চন্দপুর, নিজ মোহাম্মদপুর, চন্দগাঁও, হেতিমখালী, কাদিমালিক, করগাঁও মৌজায় ১১.৮৬৭৩ একর, বিয়ানীবাজার উপজেলায় চরিয়া ও মেওয়া মৌজায় ২৩.৯৮৭০ একর, ভূমি অধিগ্রহণ ও ইউটিলিটি স্থান প্রকল্প সাপোর্ট টু ঢাকা (কাঁচপুর)-সিলেট তামাবিল সহাসড়ক চার লেনে উন্নীতকরণ এবং উভয় পার্শ্বে পৃথক সার্ভিস লেন নির্মাণ শীর্ষক প্রকল্পের আওতায় সিলেট জেলার জৈন্তাপুর উপজেলাধীন জৈন্তাপুর নিজপাট, মোয়াখাই, পূর্ব লক্ষীপ্রসাদ মৌজার বিভিন্ন দাগে ১২.০৯১০ একর, সিলেট জেলার জৈন্তাপুর উপজেলাধীন চৈলাখেল ও লক্ষীপ্রসাদ মৌজায় বিভিন্ন দাগে ১৪.৬৯৯৭ একর, দাউদকান্দি-গোয়ালমারী-শ্রীরামেরচর (কুমিল্লা)-মতলব উত্তর (ছেঙ্গারচর) জেলা মহাসড়ক যথাযথ মান ও প্রশস্ততায় উন্নীতকরণ ( ১ম সংশোধিত) প্রকল্পের আওতায় চাঁদপুর জেলার মতলব উত্তর উপজেলায় গালিমপুর মৌজার বিভিন্ন দাগে ০.৯২৪ একর এবং নবাইরকান্দি মৌজার বিভিন্ন দাগে ২.৬৩০০ একর জমি ভূমি অধিগ্রহণের প্রস্তাব চূড়ান্ত অনুমোদনের জন্য সুপারিশ করেছে এই কমিটি।
	সভায় বিভিন্ন মন্ত্রণালয়, বিভাগ ও দপ্তরের ঊর্ধ্বতন কর্মকর্তাগণ উপস্থিত ছিলেন।
ড়
#
আসাদুজ্জামান/খাদীজা/মিতু/আতিক/সুবর্ণা/সফি/২০২৬/১৫৩০ ঘণ্টা

তথ্যবিবরণী                                                                                                       নম্বর: ৩৪১৫
বেসামরিক বিমান পরিবহন ও পর্যটন মন্ত্রী ও প্রতিমন্ত্রীর সাথে 
জার্মানির রাষ্ট্রদূতের সাক্ষাৎ
ঢাকা, ৬ বৈশাখ (১৯ এপ্রিল):
বেসামরিক বিমান পরিবহন ও পর্যটন মন্ত্রী মিজ্ আফরোজা খানমের সাথে আজ তাঁর দপ্তরে বাংলাদেশে নিযুক্ত জার্মানির রাষ্ট্রদূত Dr. Rüdiger Lotz সাক্ষাৎ করেন। প্রতিমন্ত্রী এম রশিদুজ্জামান মিল্লাত এসময় উপস্থিত ছিলেন। 
সাক্ষাৎকালে মন্ত্রী বাংলাদেশ ও জার্মানির মধ্যকার দ্বিপাক্ষিক সম্পর্ক আরো জোরদারের ওপর গুরুত্বারোপ করেন। পাশাপাশি দেশের বিমান খাতের উন্নয়নে জার্মানির সহযোগিতা কামনা করেন। এ সময় রাষ্ট্রদূত বর্তমান সরকারের সাথে সর্বোচ্চ সহযোগিতা অব্যাহত রাখার আশ্বাস দেন।
রাষ্ট্রদূত Lotz বাংলাদেশে Airport Calibration Service প্রদানে জার্মান কোম্পানি Aerodata-এর আগ্রহের কথা উল্লেখ করেন। জবাবে মন্ত্রী ও প্রতিমন্ত্রী দেশের বিমান খাতের উন্নয়ন ও আধুনিকায়নে জার্মান সরকারের সঙ্গে ঘনিষ্ঠভাবে কাজ করার প্রত্যয় ব্যক্ত করেন।
#
তরিকুল/খাদীজা/মিতু/আতিক/সুবর্ণা/সাঈদা/জোহরা/২০২৬/১৩১২০ ঘন্টা



তথ্যবিবরণী                                                                                                                 নম্বর: ৩৪১৪  
বাণিজ্যমন্ত্রীর সাথে ব্যবসায়ী নেতৃবৃন্দের বৈঠক 
এফবিসিসিআইকে কার্যকর, শক্তিশালী ও অরাজনৈতিক প্রতিষ্ঠানে রূপান্তরের ওপর জোর

ঢাকা, ৬ বৈশাখ (১৯ এপ্রিল):

বাণিজ্যমন্ত্রী খন্দকার আব্দুল মুক্তাদির বলেছেন, ফেডারেশন অব বাংলাদেশ চেম্বার অব কমার্স অ্যান্ড ইন্ডাস্ট্রি (এফবিসিসিআই)-কে দেশের ব্যবসায়ী সমাজের প্রকৃত প্রতিনিধিত্বকারী, কার্যকর ও অরাজনৈতিক প্রতিষ্ঠান হিসেবে গড়ে তুলতে হবে।
আজ বাণিজ্য মন্ত্রণালয়ের সম্মেলনকক্ষে ব্যবসায়ী নেতৃবৃন্দের সাথে অনুষ্ঠিত বৈঠকে তিনি এ কথা বলেন।
মন্ত্রী বলেন, ব্যবসায়ীদের স্বার্থ রক্ষা এবং সরকারের কাছে তাদের দাবি-দাওয়া কার্যকরভাবে উপস্থাপনে এফবিসিসিআই-এর ভূমিকা আরো শক্তিশালী ও সক্রিয় হতে হবে। ইতিবাচক ও গঠনমূলক চাপ সৃষ্টির মাধ্যমে নীতিগত সহায়তা আদায়ে সংগঠনটিকে গুরুত্বপূর্ণ ভূমিকা রাখতে হবে। তিনি আরো বলেন এফবিসিসিআইকে কোনোভাবেই রাজনৈতিক উদ্দেশ্যে ব্যবহারের সুযোগ দেওয়া যাবে না।
খন্দকার আব্দুল মুক্তাদির বলেন, এমন একটি এফবিসিসিআই দেখতে চাই, যা প্রকৃত অর্থেই সকল ব্যবসায়ীর সম্মিলিত প্ল্যাটফর্ম হিসেবে কাজ করবে। এফবিসিসিআই বাণিজ্য মন্ত্রণালয়ের একটি সহায়ক শক্তি হিসেবে কাজ করে নীতিনির্ধারণে বাস্তবসম্মত মতামত প্রদান করবে বলেও তিনি উল্লেখ করেন। সংগঠনটিকে গতিশীল ও ফলপ্রসূ করতে যোগ্য, দূরদর্শী ও উদ্যমী নেতৃত্ব অপরিহার্য। 
ব্যবসায়ী নেতৃবৃন্দকে আশ্বস্ত করে তিনি বলেন, সরকার ব্যবসাবান্ধব পরিবেশ তৈরিতে প্রতিশ্রুতিবদ্ধ। নতুন আমদানি নীতি (ইমপোর্ট পলিসি) চূড়ান্ত পর্যায়ে রয়েছে এবং শিগগিরই তা উন্মুক্ত করা হবে। এছাড়া, বস্ত্র ও পাট, শিল্প এবং বাণিজ্য মন্ত্রণালয়ের সেবা সহজীকরণে ব্যবসায়ী প্রতিনিধিদের সমন্বয়ে পৃথক কমিটি গঠন করা হবে বলে তিনি উল্লেখ করেন। 
বৈঠকে বাণিজ্য মন্ত্রণালয়ের অতিরিক্ত সচিব (রপ্তানি) ও এফবিসিসিআই-এর প্রশাসক মো. আবদুর রহিম খান বক্তব্য রাখেন। বৈঠকে ব্যবসায়ী প্রতিনিধিদের মধ্যে উপস্থিত ছিলেন বিজিএমইএ-এর সাবেক সভাপতি, এফবিসিসিআই সাবেক সভাপতি, সহ-সভাপতি এবং সাবেক পরিচালকবৃন্দ। এছাড়া, উপস্থিত ছিলেন বিকেএমইএ-এর সভাপতি, বাংলাদেশ সিএনজি মেশিনারিজ ইম্পোর্টার্স অ্যাসোসিয়েশনের সভাপতি, বাংলাদেশ সুপার মার্কেট অ্যাসোসিয়েশনের সাধারণ সম্পাদক এবং রাঙ্গামাটি চেম্বার অব কমার্স অ্যান্ড ইন্ডাস্ট্রির সাবেক সভাপতি প্রমুখ।
#
কামাল/খাদীজা/মিতু/আতিক/সুবর্ণা/সাঈদা/আসমা/২০২৬/১৩০০ ঘণ্টা  


Handout                                                                                     Number:  3413

           Expatriates’ Knowledge and Investment Strengthening the Economy
                              -Information & Broadcasting Minister
Dhaka, 19 April:
Information and Broadcasting Minister Zahir Uddin Swapan said, expatriate Bangladeshis are a valuable asset to the country. Their knowledge, talent, wisdom, and hard work are strengthening the national economy. He called upon expatriate Bangladeshis to come forward and contribute more to the country’s development in the future.
The minister made these remarks this morning while Civic Mayor of Tameside Council in Manchester, England, Councilor Shibly Alam paid a courtesy call on him at his office in the ministry.
The minister said that England is the cradle of democracy. Bangladeshis living there for a long time are not only contributing to the economy of the country but are also playing a positive role in advancing democracy in Bangladesh.
During the meeting, Councilor Shibly Alam highly praised women’s empowerment in Bangladesh. She expressed hope that Bangladeshi women will move further ahead in various sectors, including economic development and in social and state affairs. She also expressed interest in working for the health and rights of Bangladeshi women.
Both sides expressed optimism about further strengthening the elationship between Bangladesh and the United Kingdom. 
#
Imranul/Khadiza/Mitu/Atik/Suborna/Shaida/sofi/2026/1245 Hrs.


তথ্যবিবরণী 				                    নম্বর: ৩৪১২
প্রবাসীদের জ্ঞান ও বিনিয়োগে শক্তিশালী হচ্ছে দেশের অর্থনীতি 
                                                 -তথ্য ও সম্প্রচার মন্ত্রী 
ঢাকা, ৬ বৈশাখ (১৯ এপ্রিল):
প্রবাসী বাংলাদেশিরা দেশের জন্য অমূল্য সম্পদ উল্লেখ করে তথ্য ও সম্প্রচার মন্ত্রী জহির উদ্দিন স্বপন বলেছেন, তাদের জ্ঞান, মেধা, প্রজ্ঞা ও পরিশ্রম দেশের অর্থনীতিকে আরো শক্তিশালী করছে। তিনি ভবিষ্যতে দেশের উন্নয়নে অবদান রাখতে এগিয়ে আসার জন্য প্রবাসী বাংলাদেশিদের প্রতি আহ্বান জানান।
আজ মন্ত্রণালয়ে নিজ দপ্তরে ইংল্যান্ডের ম্যানচেস্টারের টেমসাইড কাউন্সিলের সিভিক মেয়র কাউন্সিলর শিবলি আলম তাঁর সাথে সাক্ষাৎ করতে এলে মন্ত্রী এসব কথা বলেন।
মন্ত্রী বলেন, ইংল্যান্ড গণতন্ত্রের সূতিকাগার। দীর্ঘদিন ধরে সেখানে বসবাসরত বাংলাদেশিরা শুধু অর্থনৈতিক কর্মকাণ্ডেই নয়, বরং দেশের গণতান্ত্রিক অগ্রযাত্রায়ও ইতিবাচক ভূমিকা রেখে চলেছেন।
সাক্ষাৎকালে কাউন্সিলর শিবলি আলম বাংলাদেশে নারীর ক্ষমতায়নের ভূয়সী প্রশংসা করেন। তিনি আশা প্রকাশ করেন, অর্থনৈতিক উন্নয়নসহ সমাজ ও রাষ্ট্রের বিভিন্ন ক্ষেত্রে বাংলাদেশের নারীরা ভবিষ্যতে আরো এগিয়ে যাবে। বাংলাদেশি নারীদের স্বাস্থ্য সুরক্ষা ও তাদের অধিকার প্রতিষ্ঠায় তিনি কাজ করার আগ্রহ প্রকাশ করেন।
এসময় উভয় পক্ষ বাংলাদেশ ও যুক্তরাজ্যের মধ্যে সম্পর্ক আরো জোরদার করার বিষয়ে আশাবাদ ব্যক্ত করেন।
# 
ইমরানুল/খাদীজা/ফাতেমা/মিতু/আতিক/সুবর্ণা/সাঈদা/সফি/২০২৬/১২৪০ ঘণ্টা


তথ্যবিবরণী                                                                                                                 নম্বর: ৩৪১১ 
মৎস্য ও প্রাণিসম্পদ প্রতিমন্ত্রীর সাথে ম্যানচেস্টারের সিভিক মেয়রের সাক্ষাৎ 
                                                       -মৎস্য ও প্রাণিসম্পদ প্রতিমন্ত্রী                                                   
ঢাকা, ৬ বৈশাখ (১৯ এপ্রিল): 
মৎস্য ও প্রাণিসম্পদ প্রতিমন্ত্রী সুলতান সালাউদ্দিন টুকু বলেন, যৌথ উদ্যোগ ও সমন্বিত প্রচেষ্টার মাধ্যমে বাংলাদেশ ও যুক্তরাজ্যের মধ্যে বিনিয়োগ ও বাণিজ্যিক সহযোগিতা নতুন উচ্চতায় পৌঁছাবে। তিনি মৎস্য ও প্রাণিসম্পদ খাতে উন্নয়ন ও উৎপাদন বৃদ্ধির লক্ষ্যে বৈদেশিক বিনিয়োগের আহ্বান জানান।  
আজ মন্ত্রণালয়ে প্রতিমন্ত্রীর দপ্তরে ইংল্যান্ডের ম্যানচেস্টার টেমসাইড কাউন্সিলের সিভিক মেয়র শিবলি আলমের সাথে সাক্ষাৎকালে তিনি আহ্বান জানান। 
প্রতিমন্ত্রী বলেন, বাংলাদেশ ও যুক্তরাজ্যের সম্পর্ক দীর্ঘদিনের অংশীদারিত্ব, ভ্রাতৃত্ব এবং পারস্পরিক বোঝাপড়ার ভিত্তিতে গড়ে উঠেছে। এই সম্পর্ককে আরো জোরদার করতে তিনি যুক্তরাজ্যের বিনিয়োগকারীদের বাংলাদেশে বিনিয়োগ বাড়ানোর আহ্বান জানান। 
 	ইংল্যান্ডের ম্যানচেস্টারের সিভিক মেয়র শিবলি আলম বাংলাদেশে বিনিয়োগের ক্ষেত্রে ব্যবসায়ীদের বিভিন্ন সমস্যার বিষয় তুলে ধরেন। এ বিষয়ে প্রতিমন্ত্রী বিদ্যমান সমস্যাগুলো দ্রুত সমাধানের আশ্বাস দেন। এ সময় দুই দেশের মধ্যে অর্থনৈতিক ও বাণিজ্যিক সম্পর্ক আরো সম্প্রসারণের লক্ষ্যে জয়েন্ট ওয়ার্কিং গ্রুপের বৈঠক আয়োজনের বিষয়েও আলোচনা হয়। এর মাধ্যমে ভবিষ্যতে দ্বিপক্ষীয় ব্যবসা-বাণিজ্য, অর্থনৈতিক উন্নয়ন এবং বিনিয়োগ কার্যক্রমকে আরো গতিশীল ও শক্তিশালী করার ওপর গুরুত্বারোপ করা হয়।  
# 

তথ্যবিবরণী                                                                                                       নম্বর: ৩৪১০
ডাক ও টেলিযোগাযোগ বিভাগের সচিব হিসেবে যোগদান করলেন বিলকিস জাহান রিমি
ঢাকা, ৬ বৈশাখ (১৯ এপ্রিল):
ডাক ও টেলিযোগাযোগ বিভাগের সচিব হিসেবে যোগদান করেছেন বিলকিস জাহান রিমি। আজ সচিবালয়ে ডাক, টেলিযোগাযোগ ও তথ্য প্রযুক্তি এবং বিজ্ঞান ও প্রযুক্তি মন্ত্রী ফকির মাহবুব আনামের নিকট মন্ত্রীর ডাক ও টেলিযোগাযোগ বিভাগের অফিসকক্ষে তিনি আনুষ্ঠানিকভাবে যোগদানপত্র দাখিল করেন। এসময় মন্ত্রী নবযোগদানকৃত সচিবকে ফুল দিয়ে স্বাগত জানান।
গত ১৫ এপ্রিল জনপ্রশাসন মন্ত্রণালয়ের জারিকৃত প্রজ্ঞাপনের মাধ্যমে বিলকিস জাহান রিমিকে বস্ত্র ও পাট মন্ত্রণালয় থেকে বদলি করে ডাক ও টেলিযোগাযোগ বিভাগের সচিব হিসেবে পদায়ন করা হয়।
বিসিএস প্রশাসন ক্যাডারের ১৭ ব্যাচের কর্মকর্তা বিলকিস জাহান রিমি প্রশাসনিক কর্মকাণ্ডে দীর্ঘ অভিজ্ঞতাসম্পন্ন একজন দক্ষ কর্মকর্তা। 
#

